
 

 

133. löggjafarþing 2006–2007.
Þskj. 435  —  1. mál.

Nefndarálit
um frv. til fjárlaga fyrir árið 2007.

Frá minni hluta fjárlaganefndar.

Inngangur.
Í byrjun þings í haust lögðu allir þingmenn stjórnarandstöðunnar fram tillögu til þing-

sályktunar um nýja framtíðarskipan lífeyrismála. Tillagan er birt sem fylgiskjal með þessu
nefndaráliti. Megininntak hennar er að lífeyriskafli almannatryggingalaga verði endurskoð-
aður í fullu samráði við samtök aldraðra og öryrkja. Tillagan endurspeglar það sameiginlega
viðhorf stjórnarandstöðunnar að eitt allra brýnasta verkefnið á sviði velferðarmála sé að bæta
kjör öryrkja og aldraðra. Óumdeilt er að allur þorri þeirra sem þessum hópum tilheyra hefur
ekki notið sambærilegs lífskjarabata og stór hluti landsmanna á undanförnum árum.

Meginmarkmið þingsályktunartillögunnar er að hækka lífeyrisgreiðslur aldraðra og
öryrkja svo og að auka svigrúm þeirra til að afla sér tekna án þess að það skerði lífeyris-
greiðslur þeirra. Sérstök áhersla er lögð á að bæta kjör þeirra sem minnst hafa og að tekin
verði upp afkomutrygging sem byggð verði á skilgreindum neysluútgjöldum lífeyrisþega,
einkum þeirra sem eingöngu hafa lífeyri sér til framfærslu.

Kostnaðarútreikningar sem gerðir hafa verið á þessum tillögum sýna að heildarútgjöld
þegar allar tillögurnar eru komnar til framkvæmda eru tæpir 7,4 milljarðar kr., en nettóáhrif
hjá ríkissjóði verða um 5,5 milljarðar kr. Stærsti útgjaldaliðurinn er hækkun tekjutryggingar
í 85 þús. kr. hjá öldruðum og 86 þús. kr. hjá öryrkjum 1. janúar 2007 að viðbættum vísitölu-
breytingum. Sú tillaga kostar tæpa 3 milljarða kr. en hún gagnast best þeim sem minnstan
lífeyri hafa og litla möguleika á að afla sér viðbótartekna.

Stjórnarandstaða hefur sameinast um að leggja nú aðeins fram þessa tillögu sem breyt-
ingartillögu við aðra umræðu um fjárlagafrumvarpið fyrir árið 2007. Með því leggur stjórnar-
andstaðan áherslu á að það er forgangsverkefni í þjóðfélaginu að bæta kjör lífeyrisþega. Það
er hægt að gera með þeirri nýskipan lífeyrismála sem lögð er til í þingsályktunartillögunni,
m.a. með því að koma á afkomutryggingu, svo að lífeyrisþegar fái eðlilegan og sanngjarnan
hlut í auknum hagvexti og þjóðartekjum.

Breytingar meiri hlutans.
Í frumvarpi til fjárlaga fyrir árið 2007 er gert ráð fyrir að útgjöld ríkissjóðs verði 357,9

milljarðar kr. og tekjur 373,4 milljarðar kr. Áætlaður tekjuafgangur nemur því 15,5 milljörð-
um kr. Nú við 2. umræðu leggur meiri hluti fjárlaganefndar til að útgjöld hækki um 9,6 millj-
arða kr. en jafnframt að tekjuhlið frumvarpsins hækki um 3,1 milljarð kr. Samkvæmt þessu
nemur áætlaður tekjuafgangur nú um 9 milljörðum kr. Um 4,6 milljarða kr. af gjaldaaukn-
ingunni má rekja til þeirrar ákvörðunar ríkisstjórnarinnar að taka erlent lán til að bæta gjald-
eyrisstöðu landsins. Vegna þessa hækkar fjármagnstekjuskattur sem ríkissjóður þarf að greiða
af væntanlegri innstæðu hjá Seðlabankanum um 1,3 milljarða kr. Þá fær Landspítali –
Háskólasjúkrahús leiðréttingu á rekstrargrunni sem nemur 1 milljarði kr. Á móti vegur

lækkun framlaga til Ábyrgðasjóðs launa, Atvinnuleysistryggingasjóðs og Fæðingarorlofs-
sjóðs, samtals um 1,1 milljarður kr. Þá koma til aukin útgjöld vegna brottfarar hersins.

Miðað við fjárlög 2006 nemur gjaldaaukningin 16,7% en sé miðað við áætlaða útkomu
ársins 2006 eins og hún birtist í frumvarpinu nemur hækkunin 12,8% sem er veruleg aukning
útgjalda milli ára. 

Tekjur ríkissjóðs eru ávallt háðar mikilli óvissu um þróun efnahags- og atvinnumála. Í
tengslum við ákvörðun um lækkun matarskatts verða verulegar breytingar á frumvarpinu. Nú
er gert ráð fyrir að virðisaukaskattur lækki um 12 milljarða kr. og vörugjöld lækki um 465
millj. kr. Á móti þessum lækkunum kemur síðan endurmat á tekjuskatti lögaðila sem hækkar
um 5 milljarða kr., hækkun áfengisgjalds um 3,8 milljarða kr., hækkun tekjuskatts einstak-
linga um 1,5 milljarða kr. og hækkun fjármagnstekjuskatts og annarra eignatekna um tæpa
5 milljarða kr. Alls gera breytingartillögurnar ráð fyrir að tekjur aukist um 3,1 milljarð kr.
frá því sem gert var ráð fyrir í frumvarpinu. 

Á undanförnum árum hafa tekjur ríkissjóðs ávallt verið mun hærri en fjárlög viðkomandi
árs hafa gert ráð fyrir en það er m.a. vegna þess að þenslan í þjóðfélaginu hefur verið meiri
en áætlanir hafa talið. Nokkur óvissa ríkir um þróun efnahagsmála á næsta ári og því erfitt
að spá fyrir um hverjar tekjur ríkissjóðs verða. Verði um verulegan samdrátt að ræða stefnir
í óefni því ekki verður séð af reynslu undanfarinna ára að ríkisstjórnin hafi þrek eða þor til
að bregðast við breyttum aðstæðum og enn síður er þess að vænta af slíkri ríkisstjórn á
kosningaári.

Helsta áhyggjuefnið er að stefnuleysi og handahófskenndar ákvarðanir um útgjöld ríkis-
sjóðs til einstakra stofnana og verkefna hefur einkennt um of fjárlagagerð ríkisstjórnarflokk-
anna. Tekjugrunnur ríkisjóðs hefur veikst og byggist nú æ meir á þensluáhrifum í hagkerfinu.
Þetta er þeim mun alvarlegra í ljósi þeirra staðreynda að uppsveiflan í hagkerfinu á undan-
förnum árum hefur ekki verið notuð til að undirbúa slíkar breytingar og treysta grunn vel-
ferðarkerfisins.

Efnahagsforsendur frumvarpsins, lækkun matarskatts.
Þjóðhagsspá fjármálaráðuneytisins gerði ráð fyrir 4,2% hagvexti árið 2006 en aðeins 1%

vexti árið 2007. Spáð var að verðlag hækkaði um 4,5% að meðaltali milli áranna 2006 og
2007 og að kaupmáttur ráðstöfunartekna á mann ykist um 3,8%. Gert var ráð fyrir að einka-
neyslan drægist saman um 2% á milli ára og að atvinnuleysi ykist úr 1,3% á yfirstandandi ári
í 2,1% árið 2007. Þá var áætlað að viðskiptahallinn lækkaði hratt á næstu árum eða úr 18%
halla miðað við landsframleiðslu árið 2006 í 10,7% halla árið 2007 og 3,8% halla árið 2008.

Fjármálaráðuneytið hefur sent frá sér minnisatriði um áhrif af lækkun matarskatts. Við mat
á áhrifum þeirra breytinga liggur til grundvallar þjóðhagsspá ráðuneytisins frá því í byrjun
október sl. Afmörkuð endurskoðun hefur verið gerð á þessari spá í ljósi nýrra upplýsinga. Að
mati fjármálaráðuneytisins er ekki um stórvægilegar breytingar að ræða. Helstu niðurstöður
eru:

• Búist er við að hagvöxtur verði um 1,5% í stað 1% árið 2007. Þá er gert ráð fyrir að
einkaneysla verði 1% meiri en ráðgert var í fyrri spá. Þá er reiknað með að viðskipta-
hallinn aukist sem nemur um 0,4% af vergri landsframleiðslu.

• Vísitala neysluverðs hækkar að meðaltali um 3% í stað 4,5% á milli áranna 2006 og
2007. Spáð er að verðbólgan verði um 2,2% í stað 2,5% á árinu 2008.

• Reiknað er með að atvinnuleysi verði um 1,9% af vinnuafli í stað 2,1% árið 2007.
Að lokum lætur fjármálaráðuneytið þess getið að það muni gefa út endurskoðaða þjóð-

hagsspá í janúar 2007. Þar sem þjóðhagsspá er forsenda margra stórra liða í fjárlögum er það

afar sérkennilegt að ráðuneytið ætli að gefa út nýja þjóðhagsspá í janúar á næsta ári, um mán-
uði eftir að fjárlög hafa verið samþykkt. Slíkt er þó í samræmi við vinnubrögð
ríkisstjórnarinnar í ríkisfjármálum því raunveruleikinn skiptir engu máli.

Athyglisvert er að Seðlabankinn telur að tímasetning lækkunar matarskatts sé óheppileg
og verið sé að leggja lóð á vitlausa vogarskál í baráttunni við verðbólguna. Bendir bankinn
á að aðgerðirnar dragi ekki úr undirliggjandi verðbólgu og seinki aðlögun eftirspurnar. Seðla-
bankinn leggur áherslu á að þessar aðgerðir lækki aðeins mælda verðbólgu en ekki undir-
liggjandi verðbólgu. Þær munu auka kaupmátt ráðstöfunartekna og draga úr aðhaldi í ríkis-
fjármálum. Þetta leiðir til aukinnar eftirspurnar og verðbólgu. Telur bankinn að vegna þessa
muni hagvöxtur aukast hálfu prósenti meira á árunum 2007–2008 en ella hefði orðið. Afleið-
ing að mati bankans er sú að það þarf 0,25–0,50% hærri vexti en ella til að ná settum
markmiðum bankans. 

Seðlabankinn metur það svo að aðgerðir stjórnvalda muni leiða til þess að verðbólgan
verði 3,5% í stað 8% eftir eitt ár. Hins vegar muni verðbólga aukast á ný árið 2008 þegar
áhrif lægri neysluskatta hverfa úr mælingu og eftirspurnin eykst á ný. Verðbólgan verði því
4,5% eftir tvö ár sem er langt yfir verðbólgumarkmiðum bankans. Þannig kemur enn einu
sinni í ljós að ríkisstjórnin og Seðlabankinn eiga ekki samleið. Afleiðingarnar verður þjóðin
að bera.

Um efnahagsmál og efnahagsstjórn.
Hið opinbera hefur tvenns konar úrræði í stjórn efnahagsmála. Annars vegar er það pen-

ingamálastefnan sem er á forræði Seðlabankans og hins vegar ríkisfjármálin sem eru verkefni
ríkisstjórnar. Um stjórn ríkisfjármála þarf ekki að fjölyrða, hún er engin.

Í mars árið 2001 var undirritað samkomulag ríkisstjórnarinnar og Seðlabankans um breyt-
ingar á fyrirkomulagi stjórnar peningamála. Meginmarkmiðið var stöðugleiki í verðlags-
málum sem fól í sér að árleg verðbólga yrði að jafnaði sem næst 2,5%. Er skemmst frá því
að segja að þessi markmið hafa ekki náðst og má þar helst um kenna „efnahagsstjórn“ ríkis-
stjórnarinnar á liðnum árum. Hefur hún beinlínis unnið gegn markmiðum Seðlabankans með
sínum aðgerðum. Ríkisstjórnin hefur ekkert gert til að draga úr þenslu heldur aukið
ríkissútgjöldin jafnt og þétt. Þá hafa ákvarðanir ríkisstjórnarinnar um skattalækkanir einnig
ýtt undir þessa þróun.

Þetta hefur leitt til verulegra hækkana á stýrivöxtum sem aftur á móti hefur leitt til
vaxtahækkana og skuldaaukningar hjá skuldsettum heimilum. Þannig hefur ríkisstjórnin í
raun unnið gegn hagsmunum heimilanna í landinu.

Ríkisstjórnin hefur gert mörg mistök í efnahagsstjórn á undanförnum árum og hefur því
miður ekkert lært af þeim. Fyrstu mistökin voru tímasetning breytinga á húsnæðiskerfinu sem
jók þenslu og verðbólgu til muna. Húsnæðisverð snarhækkaði sem og lán til íbúðarkaupa þar
sem þau fylgdu markaðsverði. Nú lækkar húsnæðisverð og getur leitt til kreppu hjá fjölda
fólks sem skuldar hlutfallslega meira í íbúðarhúsnæði sínu en áður hefur þekkst.

Önnur mistök ríkisstjórnarinnar eru óstjórn í ríkisfjármálunum. Þar hefur ríkt stjórnleysi
og skortur á aga. Fulltrúar ríkisstjórnarinnar hafa verið vantrúaðir á beitingu ríkisfjármála
sem hluta af efnahagstjórn. Slíkt ber vott um fullkomna vanþekking á hagkerfinu. Þegar við
bætist að mat ríkisstjórnarinnar og Seðlabankans á efnahagsástandinu er gjörólíkt og þessir
aðilar vinna hvor í sína áttina er ekki von á góðu.

Þriðju mistökin voru skattalækkanir á kolröngum tíma en einföld hagfræði segir að
skattalækkanir auka ráðstöfunarfé sem eykur neyslu og þar með þenslu í þjóðfélaginu. Aukin
þensla var það sísta sem efnahagskerfið þurfti á þeim tíma. Fjórðu mistökin felast í því að



  4

 

boðaðar mótvægisaðgerðir ríkisstjórnarinnar vegna stóriðjuframkvæmda urðu aldrei að
veruleika.

Greiningardeildir bankanna hafa varað við þeirri þróun sem framundan er, þ.e. tímabundin
rýrnun kaupmáttar, lækkun eignaverðs, aukning vanskila og gjaldþrota. Greiðslubyrði heimil-
anna af lánum sem hlutfall af ráðstöfunartekjum hækkar og þrengir verulega að þeim sem
hafa skuldsett sig á undanförnum árum. Þá gagnrýna greiningardeildirnar einnig að opinber
fjármálastjórn taki ekki nægjanlegan þátt í hagstjórninni – slík gagnrýni kemur ekki á óvart,
enda alkunn. 

Um framkvæmd fjárlaga.
Þótt efnahagsstjórnin hafi verið veik á undanförnum árum tekur steininn úr þegar kemur

að framkvæmd fjárlaga. Á undanförnum árum hefur ríkisstjórnin nánast sniðgengið öll lög
og reglugerðir sem gilda um framkvæmd fjárlaga. Hún hefur verið harðlega gagnrýnd af
alþingismönnum og Ríkisendurskoðun.

Í skýrslu Ríkisendurskoðunar um framkvæmd fjárlaga fyrir árið 2005 kemur fram að í
árslok þess árs hafði ríflega fjórðungur fjárlagaliða ráðstafað fjármunum umfram heimildir
eða alls 135 fjárlagaliðir. Af þeim voru meira en 96 með meira en 4% halla, en samkvæmt
reglugerð um framkvæmd fjárlaga ber að grípa til sérstakra aðgerða ef farið er yfir þessi
mörk. Af þessum 96 stofnunum var 71 með meiri halla en 10%.

Bráðabirgðatölur fyrir fyrstu sex mánuði ársins 2006 benda ekki til þess að ástandið hafi
batnað. Í raun hefur sigið enn frekar á ógæfuhliðina hjá þeim stofnunum sem voru með halla
í árslok 2005 og fleiri stofnanir eru komnar 10% eða meira fram út fjárheimildum. Í
frumvarpi til fjárlaga fyrir árið 2007 er ekki frekar en undanfarin ár tekið á vanda fjölmargra
stofnana sem standa illa og þar með er hætta á að sú þjónusta sem Alþingi hefur með lögum
ákveðið að veita almenningi verði ekki veitt eða stofnanirnar haldi áfram að safna halla. 

Þá hefur Ríkisendurskoðun bent ítrekað á að mikil frávik frá fjárlögum ár eftir ár séu til
marks um meira agaleysi í fjárlagagerð og framkvæmd fjárlaga hér á landi en tíðkast í öðrum
löndum. Frávikin hafa að meðaltali verið um 15–20% undanfarin ár. Slík frávik þekkjast ekki
í nálægum löndum, þar er borin sama virðing fyrir fjárlögum og öðrum lögum. Ríkisstjórnin
hefur því miður með framkvæmd sinni grafið undan nauðsynlegri virðingu fyrir fjárlögum.

Gjaldahlið fjárlaga hefur verið vanáætluð ár eftir ár. Þegar fjárlög eru borin saman við
ríkisreikning kemur í ljós að á árunum 2000–2004 hafa útgjöld farið tæplega 120 milljarða
kr. fram úr fjárlögum sem er að meðaltali 10% frávik. Á árunum 1998–2005 hafa ríkisútgjöld
aukist um 100 milljarða kr. Rekstur ríkisins hefur þannig aukist um 40% á þessu árabili en
fullyrða má að þjónusta þess hefur ekki aukist hlutfallslega jafnmikið.

Um „rammafjárlög“ menntamálaráðuneytisins.
Verklag rammafjárlaga var tekið upp árið 1992 en í því felst að ríkisstjórnin gerir tillögur

að útgjaldarömmum fyrir hvert ráðuneyti sem síðan koma með tillögur um skiptingu útgjalda
vegna sinna málaflokka í fjárlagafrumvarpinu. Því miður hefur þetta verklag um
rammafjárlög aldrei náð lengra en til fjárlagafrumvarps hvers árs. Þegar frumvarpið hefur
verið lagt fram má segja að allir rammar hverfi, hvorki meiri hluti fjárlaganefndar né ríkis-
stjórnin sjálf hafa virt rammana og hefur komið fram í skýrslum Ríkisendurskoðunar að ríkis-
stjórnin sjálf hafi í raun gengið ákafast fram gegn þeirri hugsun sem í rammafjárlögum felst.

Á undanförnum árum hafa mörg ráðuneyti beitt ýmsum aðferðum til að komast fram hjá
þessum römmum. Nú hefur menntamálaráðuneytið tekið upp nýja siði í þessum efnum og
líklega slegið öll fyrri met. Ef borin eru saman fjárlög 2006 og fyrirliggjandi frumvarp til

fjárlaga fyrir árið 2007 kemur í ljós að ýmis óskipt framlög menntamálaráðuneytisins aukast
verulega og sum þrefaldast á milli ára.

Sem dæmi má nefna að framlag til viðfangsefnisins „Söfn, ýmis framlög, menntamála-
ráðuneytið“ hækkar úr 10,9 millj. kr. í 32,1 millj. kr. og framlag til „Ýmis framlög mennta-
málaráðuneytisins“ eykst úr 55,6 millj. kr. í 106,6 millj. kr. Á móti vegur að felld eru niður
eða dregið verulega úr framlögum til ýmissa sjóða og félagasamtaka, svo sem til Skáksam-
bands Íslands, Bridgesambands Íslands, Listasafns ASÍ, Nýlistasafnsins og Skátasambands-
ins.

Meiri hluti fjárlaganefndar hefur eðlilega talið nauðsynlegt að afturkalla þessar skerðingar
en þó án þess að lækka t.d. áðurnefnd ýmis framlög menntmálaráðuneytisins. Þannig hefur
ráðuneytinu tekist að auka verulega fjárveitingar sem eru ráðherra til ráðstöfunar. Slík
hækkun þekkist ekki hjá öðrum ráðuneytum og er eins og áður segir líklega nýtt met í árangri
einstakra ráðuneyta við að brjóta niður ramma ríkisstjórnarinnar.

Slíkt getur komið sér vel fyrir viðkomandi ráðherra á komandi kosningaári, enda hefur
komið fram að ráðherra hefur boðað nýja samninga við fjölmarga aðila sem hugsanlega geta
orðið gott fjölmiðlafóður. Minni hluti fjárlaganefndar gagnrýnir þessi vinnubrögð harðlega.

Um reiknilíkön.
Notkun reiknilíkana við skiptingu fjárveitinga á milli stofnana verður æ algengari. Lengst

hefur reiknilíkan framhaldsskóla verið við lýði. Síðan hafa bæst við ný reiknilíkön, m.a. hjá
landbúnaðarráðuneyti og heilbrigðisráðuneyti. Reiknilíkan framhaldsskólanna hefur lengi
verið gagnrýnt fyrir að taka ekki tillit til ýmissa ólíkra þátta í rekstri framhaldsskólanna.
Minni hluti fjárlaganefndar hefur lengi haft efasemdir um gagnsemi líkansins við að mæla
fjárþörf skólanna og oftar en einu sinni óskað eftir upplýsingum um forsendur þess.

Nú hefur verið upplýst af starfsmönnum menntamálaráðuneytisins, sbr. álit minni hluta
menntamálanefndar, að aldrei hafi raunveruleg fjárþörf skólanna ráðið fjárveitingum til
þeirra. Möguleikar líkansins hafi heldur aldrei verið nýttir til fullnustu þar sem forsendur
þess byggjast á fjárlögum ársins 1997 og því hafi raunveruleg fjárþörf skólanna aldrei verið
metin og notuð í líkaninu. Líkanið hafi fyrst og fremst verið notað til að skipta því fjármagni
sem til skipta hefur verið hverju sinni milli skólanna.

Að mati minni hluta fjárlaganefndar er nauðsynlegt að gerð verði óháð úttekt á öllum
reiknilíkönum sem nú eru í notkun áður en fleiri reiknilíkön verða tekin í gagnið.

Skattkerfið.
Heildarskattbyrði jókst um rúm 10% á 10 árum samkvæmt nýrri skýrslu OECD. Skatt-

heimta var 32,1% af vergri landsframleiðslu árið 1995 en 42,4% samkvæmt bráðabirgða-
tölum fyrir árið 2005. Af þeim 24 löndum sem OECD lítur til var mesta aukning í skatt-
heimtu á milli ára á Íslandi, eða um 3,7 prósentustig. OECD ber einnig saman hvar mestu
breytingarnar hafa orðið á skattheimtu sem hlutfalli af landsframleiðslu á milli áranna 1995
og 2004. Samkvæmt þeim lista er Ísland í öðru sæti hvað aukningu varðar með tæplega 8%
aukningu.

Þegar litið er til skatta á tekjur og hagnað hafa þeir nálega tvöfaldast á sama tímabili úr
10,7% af landsframleiðslu árið 1995 í 19,5% árið 2005. Ef einungis eru skoðaðir skattar á
tekjur einstaklinga hafa þeir aukist úr 9,7% af landsframleiðslu árið 1995 í 14,3% árið 2004.
Þannig blasir við að tekjuskattur af einstaklingum hefur aukist um tæpan helming á tíma-
bilinu. Skattar á tekjur fyrirtækja hafa aukist um 0,4 prósentustig á sama tímabili. Úr 0,9%
af landsframleiðslu árið 1995 í 1,3 árið 2004. Eignaskattur hefur hins vegar dregist saman

á tímabilinu, úr 2,8% af landsframleiðslu í 2,5%. Skattheimta af vöru og þjónustu stendur
nánast í stað, var 15,2% af landsframleiðslu árið 1995 en var 15,9% árið 2004.

Skatttekjur sem hlutfall af landsframleiðslu.
1995 2004 2005

Heildarskattbyrði 32,1% 42,4%
Skattar á tekjur og hagnað 10,7% 19,5%
Skattar á tekjur einstaklinga 9,7% 14,3%
Skattar á tekjur fyrirtækja 0,9% 1,3%
Eignaskattar 2,8% 2,5%
Skattar á vöru og þjónustu 15,2% 15,9%

Tölur OECD benda til þessa að u.þ.b. helmingur aukningar heildarskattbyrðar sé kominn
til vegna aukins tekjuskatts einstaklinga. Þetta er athyglisvert í ljósi þess hvernig skattbyrði
mismunandi hópa hefur þróast. Stefán Ólafsson, prófessor við Háskóla Íslands, hefur sýnt
fram á að 90% þjóðarinnar hafa tekið á sig aukna skattbyrði. Einungis sá tíundi hluti
þjóðarinnar sem hefur hæstar tekjurnar ber nú minni skattbyrði.

Mest hefur dregið úr skattbyrði þeirra sem hæstar hafa tekjurnar. Skattbyrði þeirra hefur
helmingast. Árið 1993 námu skattgreiðslur þessa hóps 35% af tekjum en voru árið 2004
15,8% af tekjum. Hins vegar hefur mesta aukning skattbyrðar orðið í tekjulægstu hópunum
þar sem hún hefur í sumum tilvikum margfaldast. Ef litið er til tekjulægsta fjórðungsins hefur
skattbyrði þeirra tvöfaldast eða meira. Stefán Ólafsson skýrir það svo að rýrnun skattleysis-
marka hafi aukið skattbyrði lágtekju- og millitekjuhópa meðan óvenjulágur fjármagnstekju-
skattur skýri einkum lækkaða skattbyrði hátekjufólks.

Afleiðingar þessa birtast í tölum um tekjuójöfnuð innan landa Evrópska efnahagssvæðisins
þar sem Ísland er í fjórða sæti þeirra þjóða þar sem tekjuskiptingin er ójöfnust samkvæmt
svokölluðum Gini-stuðli. Einungis Lettland, Portúgal og Tyrkland búa við meiri ójöfnuð og
Bretland og Eistland koma næst á eftir Íslandi á listanum. Þessu er algerlega öfugt farið á
Norðurlöndunum, en Svíþjóð, Danmörk, Finnland og Noregur mynda hóp þeirra landa þar
sem tekjuskiptingin er jöfnust, ásamt Slóveníu og Tékklandi.

Skuldir heimilanna.
Skuldir heimilanna voru um 1.200 milljarðar kr. um mitt ár og höfðu aukist um 276 millj-

arða kr. frá sama tíma á síðasta ári. Jafngildir aukningin tæplega 29%. Skuldirnar hafa meira
en fjórfaldast frá miðju ári 1995 þegar þær stóðu í 299 milljörðum kr. Sú breyting hefur
einnig orðið á tímabilinu að bankakerfið hefur aukið hlut sinn af skuldum heimilanna úr um
19% árið 1995 í 53% nú.

Skuldir heimilanna voru um 540 milljarðar kr. í lok síðasta árs og höfðu þá aukist um 214
milljarða kr. frá upphafi ársins. Skuldirnar hafa enn aukist það sem af er ári og voru um 680
milljarðar kr. í október, sem jafngildir tæplega 26% aukningu. Verðtryggðar skuldir heimil-
anna voru um 500 milljarðar kr. í október en voru 416 milljarðar kr. í byrjun árs og höfðu þá
aukist úr 197 milljörðum kr. árið áður.

Í Peningamálum, riti Seðlabankans, frá því í október kemur m.a. fram það mat bankans
að á heildina litið hafi fjármálaleg skilyrði heimilanna versnað og er í því samhengi vísað til
hærri vaxta húsnæðislána og aukins kostnaðar við yfirdráttarlán.

Skuldir sveitarfélaganna.
Skuldir sveitarsjóða hafa aukist á síðustu árum úr 122 milljörðum kr. í lok árs 2003 í 136

milljarða kr. í lok síðasta árs. Hafa skuldir sveitarsjóða á hvern íbúa því aukist úr 422 þús.
kr. í 455 þús. kr.

Afkoman sveitarfélaganna er mjög breytileg og eiga mörg þeirra í verulegum fjárhags-
erfiðleikum. Á síðasta ári skiluðu 60 sveitarfélög jákvæðri afkomu sem nam 6,4 milljörðum
kr. meðan 37 sveitarfélög voru rekin með 1,5 milljarða kr. halla. Um 48 þúsund manns, eða
16% þjóðarinnar, búa í sveitarfélögum sem standa ekki undir rekstri. Brýnt er að tekið verði
á málefnum sveitarfélaganna svo allir íbúar landsins njóti jöfnuðar þegar kemur að þeirri
grunnþjónustu samfélagsins sem sveitarfélögin eiga að sinna.

Fram hefur komið að sveitarfélög hafi orðið fyrir tekjuskerðingu, m.a. vegna fjölgunar
einkahlutafélaga. Þetta hefur t.d. þau áhrif að rýra útsvarstekjur sveitarfélaganna en auka um
leið tekjur ríkissjóðs af fjármagnstekjuskatti. Sveitarstjórnarmenn hafa ítrekað farið fram á
leiðréttingu á tekjustofnum í kjölfar þessara breytinga en ekki haft erindi sem erfiði. Einka-
hlutafélög voru rúmlega 20.000 á árinu 2004 en voru orðin 25.600 um mitt þetta ár. Tekjur
ríkisins af fjármagnstekjuskatti hafa stóraukist, úr 9 milljörðum kr. árið 2004 í 21,7 milljarða
kr. á síðasta ári. Það ár höfðu 6.600 fjölskyldur hærri fjármagnstekjur en launatekjur og 2.200
framteljendur höfðu engar aðrar tekjur en fjármagnstekjur.

Vaxtabótakerfið.
Ríkisstjórnin boðar 430 millj. kr. hækkun framlaga vegna vaxtabóta í fjárlagafrumvarpi.

Þrátt fyrir það verða útgjöld til vaxtabóta 226 millj. kr. lægri en þau voru árið 2003. Ef tekið
er mið af þróun vísitölu neysluverðs frá 2003 til september 2006 eru áætluð útgjöld vegna
vaxtabóta, að raungildi, 968 millj. kr. lægri nú en þá.

Ríkisstjórnin hefur beitt margvíslegum aðferðum á kjörtímabilinu til að skerða vaxtabætur.
Í fyrsta lagi er sífellt lægri hluti eftirstöðva skulda lagður til grundvallar við útreikning vaxta-
bóta. Árin 2003 og 2004 miðuðust vaxtabætur við 7% eftirstöðva skulda. Árið 2005 var þetta
hlutfall lækkað í 5,5% og síðan í 5% á þessu ári. Samkvæmt fjárlagafrumvarpinu á ekki að
ganga nema til hálfs við að vinda ofan af skerðingunni og miða við 6%. Í öðru lagi voru ein-
ungis greidd út 90% af hámarksupphæð vaxtabóta árið 2004 og 95% árið 2005. Í þriðja lagi
hefur húsnæðisverð hækkað mikið á tímabilinu og langtum meira en eignaviðmið til
útreiknings vaxtabóta, sem stóð í stað á milli áranna 2005 og 2006.

Ríkisstjórnin lofaði endurskoðun vaxtabóta við gerð kjarasamninga í vor. Frumvarp
hennar um að hækka lágmark eignaviðmiðunar að frádregnum skuldum við útreikning vaxta-
bóta liggur nú fyrir Alþingi. Alþýðusamband Íslands hefur lýst því yfir að með frumvarpinu
hafi ríkisstjórnin ekki efnt þau loforð sem voru gefin við gerð kjarasamninga og ekkert sam-
ráð hafi verið haft við ASÍ um vinnslu málsins þrátt fyrir ítrekaðar óskir þar um. Nú síðast
á föstudag gekk forysta ASÍ á fund fjármála- og forsætisráðherra en án árangurs. Ríkis-
stjórnin ætlar greinilega að halda áfram á sömu braut þrátt fyrir loforð um annað.

Lokaorð.
Frumvarp til fjárlaga fyrir árið 2007, svo og breytingartillögur meiri hluta fjárlaganefndar,

bera með sér að kosningar eru á næsta ári og því er aðeins um bráðabirgðatillögur að ræða.
Það bíður nýrrar ríkisstjórnar að gera raunhæft fjárlagafrumvarp fyrir næsta ár. Þess vegna
er það frumvarp sem hér er til umfjöllunar og breytingartillögur meiri hluta fjárlaganefndar
við það aðeins hluti af tilraun ríkisstjórnarflokkanna til að tryggja áframhaldandi setu sína
í ríkisstjórn.

Ábyrgðarleysi ríkisstjórnarflokkanna í ríkisfjármálum hefur verið áberandi undanfarin ár
en nú keyrir um þverbak. Það frumvarp sem hér liggur fyrir ásamt breytingartillögum meiri
hluta fjárlaganefndar er plagg sem lítið mark er takandi á, m.a. vegna þess hve efnahags- og
tekjuforsendur eru óvissar og útgjaldaákvarðanir handahófskenndar. Allt bendir til þess að
ríkisstjórnarmeirihlutinn geri ekki ráð fyrir að þurfa að framfylgja frumvarpinu og þess vegna
er frekar horft til fjölmiðlaþarfar einstakra ráðherra heldur en mikilvægis fjárlaga fyrir efna-
hagsmál þjóðarinnar. Frumvarpið segir allt sem segja þarf um nauðsyn þess að ríkisstjórnin
láti af hendi völdin á vori komanda.

Alþingi, 23. nóv. 2006.

Einar Már Sigurðarson,
frsm.

Ellert B. Schram. Guðjón A. Kristjánsson.

Jón Bjarnason. Katrín Júlíusdóttir.

Fylgiskjal.

Tillaga til þingsályktunar 
um nýja framtíðarskipan lífeyrismála.

(Þskj. 3, 3. mál.)

Flm.: Ingibjörg Sólrún Gísladóttir, Steingrímur J. Sigfússon, Guðjón A. Kristjánsson,
Jóhanna Sigurðardóttir, Anna Kristín Gunnarsdóttir, Ágúst Ólafur Ágústsson, 

Ásta R. Jóhannesdóttir, Björgvin G. Sigurðsson, Einar Már Sigurðarson, 
Guðrún Ögmundsdóttir, Helgi Hjörvar, Jóhann Ársælsson, Jón Bjarnason, 

Jón Gunnarsson, Katrín Júlíusdóttir, Kolbrún Halldórsdóttir, 
Kristján L. Möller, Lúðvík Bergvinsson, Magnús Þór Hafsteinsson, 

Margrét Frímannsdóttir, Mörður Árnason, Rannveig Guðmundsdóttir, 
Sigurjón Þórðarson, Valdimar L. Friðriksson, Þórunn Sveinbjarnardóttir, 

Þuríður Backman, Ögmundur Jónasson, Össur Skarphéðinsson.

Alþingi ályktar að fela ríkisstjórninni að endurskoða lífeyriskafla laga um almannatrygg-
ingar. Endurskoðunin verði unnin í fullu samráði við samtök aldraðra og öryrkja. Skoðað
verði samspil almannatrygginga og lífeyriskerfisins með það að markmiði að einfalda trygg-
ingakerfið, draga úr skerðingaráhrifum tekna og auka möguleika lífeyrisþega til að bæta kjör
sín. Þá verði komið á afkomutryggingu sem tryggi viðunandi lífeyri. Til undirbúnings af-
komutryggingar verði þegar í stað gerð úttekt á framfærslukostnaði lífeyrisþega sem grunnlíf-
eyrir og tekjutrygging byggist á. Eftirfarandi atriði verði m.a. lögð til grundvallar í nýrri
framtíðarskipan lífeyrismála:

• Ný tekjutrygging aldraðra verði 85 þús. kr. og öryrkja 86 þús. kr. frá 1. janúar 2007 að
viðbættum vísitölubreytingum sem orðið hafa. Frá sama tíma verði dregið úr skerðingar-



  9

 

áhrifum tekna þannig að í stað þess að skattskyldar tekjur yfir frítekjumarki skerði tekju-
tryggingu um 45% þeirra tekna sem umfram eru, verði hlutfallið 35%.

• Frítekjur vegna atvinnutekna lífeyrisþega verði 75 þús. kr. á mánuði frá 1. janúar 2007
og skerði ekki tekjutryggingu. Skoðað verði hvort nýta megi hluta þessa frítekjumarks
fyrir tekjur úr lífeyrissjóði. Öryrkjar hafi val um þetta nýja frítekjumark eða eldri reglu
eftir því hvort er þeim hagstæðara.

• Ráðstöfunarfé (vasapeningar) við dvöl á stofnun hækki um 50% frá frá 1. júlí 2006
ásamt því að frítekjumark gagnvart tekjum þeirra sem dvelja á stofnunum verði hækkað
úr 50 þús. kr. í 75 þús. kr. Frá 1. janúar 2008 verði stefnt að því að breyta greiðslufyrir-
komulagi á daggjaldastofnunum fyrir aldraða í svipaða veru og gildir fyrir fatlaða á sam-
býlum.

• Skilgreind verði neysluútgjöld lífeyrisþega sem myndi viðmiðun fyrir grunnlífeyri og
tekjutryggingu. Þessi viðmiðun hækki í samræmi við neysluvísitölu þannig að tryggt sé
að hún haldi verðgildi sínu. Hækki launavísitala umfram neysluvísitölu verði tekið mið
af henni þannig að lífeyrisþegum sé tryggð hlutdeild í auknum kaupmætti í samfélaginu.

• Afnumin verði að fullu tengsl lífeyrisgreiðslna við atvinnu- og lífeyristekjur maka.
• Öryrkjar haldi aldurstengdri örorkuuppbót þegar farið er á ellilífeyri.

Skilgreining á neysluútgjöldum lífeyrisþega, sem afkomutrygging þeirra skal byggð á,
liggi fyrir eigi síðar en 1. desember 2007, ásamt tillögum um hvernig draga megi frekar úr
skerðingu lífeyrisgreiðslna vegna annarra tekna. Þegar úttekt hefur verið gerð á framfærslu-
þörf lífeyrisþega skal í samráði við hagsmunasamtök þeirra gera áætlun um tímasetta áfanga
afkomutryggingar.

G r e i n a r g e r ð .
Tillaga þessi er flutt sameiginlega af öllum þingmönnum Samfylkingarinnar, Vinstri

hreyfingarinnar – græns framboðs og Frjálslynda flokksins. Fulltrúar þingflokkanna hafa að
undanförnu rætt um og samræmt áherslur sínar á sviði almannatryggingamála. Allir hafa
flokkarnir flutt tillögur um málið á undanförnum þingum, ályktað og sett fram sín sjónarmið
á þessu sviði með margvíslegum hætti og tekur tillagan mið af þeim málatilbúnaði.

Tillagan endurspeglar það sameiginlega viðhorf stjórnarandstöðunnar að eitt allra brýnasta
verkefnið á sviði velferðarmála hér á landi sé að bæta kjör öryrkja og aldraðra. Óumdeilt er
að allur þorri þeirra sem þessum hópum tilheyra hefur alls ekki notið lífskjarabata sam-
bærilegs við þann sem aðrir landsmenn hafa hlotið undanfarin ár. Úr því vill stjórnarandstað-
an bæta án frekari tafar með þeim aðgerðum sem tillagan felur í sér. Þær koma til viðbótar
og ganga mun lengra en þær aðgerðir sem ríkisstjórnin hefur fallist á að grípa til eftir mikinn
þrýsting. Eins og kunnugt er hefur mikil óánægja og reiði byggst upp í samfélaginu sökum
þess hvernig aldraðir og öryrkjar hafa setið eftir. Tillagan felur í sér annars vegar tafarlausar
aðgerðir sem fela í sér verulegar kjarabætur til þessa hóps þegar á þessu ári og frá næstu ára-
mótum. Hins vegar felur tillagan í sér aðgerðir sem leggja grunn að breyttri grundvallar-
skipan þessara mála. Þar eru veigamestu breytingarnar eins konar lífskjara- eða afkomu-
trygging, sem tekur mið af raunverulegum framfærslukostnaði, og tilkoma innbyggðs hvata
eða auknir möguleikar elli- og örorkulífeyrisþega til að bæta stöðu sína með viðbótartekju-
öflun án þess að til skerðingar lífeyris komi.

Aftar í þessari greinargerð er rakinn sá kostnaður sem fylgir framkvæmd tillögunnar. Er
ljóst að hann er vel viðráðanlegur og rúmast að mati stjórnarandstöðunnar innan þess ramma
sem núverandi tekjuöflun ríkissjóðs og áætlaður hagvöxtur býður upp á. Ekki má gleyma því

að breytingum af þessu tagi fylgir sparnaður annars staðar, svo sem hjá sveitarfélögunum og
jafnvel einnig nokkrar skatttekjur til þeirra og ríkisins samfara aukinni atvinnuþátttöku aldr-
aðra og öryrkja ef kerfið virkar hvetjandi í þeim efnum. Mikilvægastur er þó auðvitað hinn
samfélagslegi ávinningur og aukin lífsgæði þeirra sem breytinganna njóta. Þingflokkar
stjórnarandstöðunnar munu fjalla frekar um kostnaðarliði tillögunnar þegar fjárlagafrum-
varpið kemur fram og forsendur þess verða ljósar. Tillögunni verður þá fylgt eftir með flutn-
ingi tillagna um viðeigandi fjárheimildir og fjármögnun skoðuð nánar. 

Meginmarkmið þessarar þingsályktunartillögu er að hækka lífeyrisgreiðslur aldraðra og
öryrkja svo og að auka svigrúm þeirra til að afla sér tekna án þess að það skerði lífeyris-
greiðslur þeirra. Sérstök áhersla er lögð á að bæta kjör þeirra sem minnst hafa og að tekin
verði upp afkomutrygging sem byggð sé á skilgreindum neysluútgjöldum lífeyrisþega,
einkum þeirra sem eingöngu hafa lífeyri sér til framfærslu.

Hér á eftir fara helstu breytingarnar sem gera á í aðdraganda þess að komið verði á af-
komutryggingu og koma þær til viðbótar þeim tillögum sem samið var um í viljayfirlýsingu
ríkisstjórnarinnar og Landssamtaka eldri borgara (LEB) sem undirrituð var 19. júlí sl.

Hækkuð tekjutrygging.
Ný tekjutrygging hækkar í 85 þús. kr. hjá öldruðum í fyrsta áfanga og í 86 þús. kr. hjá ör-

yrkjum, að viðbættum vísitölubreytingum sem orðið hafa. Lífeyrisþegi sem býr einn á kost
á heimilisuppbót til viðbótar til að mæta aukakostnaði við að vera einn um heimilisrekstur.
Þeir sem fá heimilisuppbót einnig mundu því hækka úr rúmlega 126 þús. kr. í rúmar 133 þús.
kr. á mánuði. Lagt er til að skerðingarprósentan fari þegar um áramót úr 45% í 35% en ríkis-
stjórnin áætlar að lækka hana í 39,95% þá og aftur í 38,35% árið 2008. Hér eru því lagðar
til minni tekjuskerðingar þegar frá 1. janúar 2007.

Frítekjumark vegna atvinnutekna.
Lagt er til að atvinnutekjur (frítekjur) sem ekki skerða tekjutryggingu verði 900 þús. kr.

á ári, eða 75 þús. kr. á mánuði þegar frá 1. janúar 2007. Tillaga ríkisstjórnarinnar felur í sér
200 þús. kr. frítekjur á ári frá 1. janúar 2009, eða um 17.000 kr. á mánuði, og 25 þús. kr. frí-
tekjur á mánuði frá 1. janúar 2010. Hér er gert ráð fyrir að öryrkjar hafi val um að nýta sér
þetta nýja frítekjumark eða fara eftir eldri reglu, eftir því hvort er þeim hagstæðara. Fyrir ör-
yrkja með árstekjur undir 1,5 millj. kr. er þetta nýja frítekjumark hagstæðara en gildandi
regla, sem miðar við að 60% tekna skerði tekjutryggingu. Flutningsmenn telja að stefna eigi
að því að koma á frítekjumarki gagnvart lífeyristekjum samsvarandi því sem hér er lagt til.

Í öðrum tölulið tillögugreinarinnar er vikið að því að rétt sé að skoða hvort heimila eigi
að nýta einhvern hluta 75 þús. kr. frítekjumarksins fyrir tekjur úr lífeyrissjóði í stað þess að
þær skerði tryggingagreiðslur strax frá fyrstu krónu. Með því yrði komið til móts við þann
hluta hópsins sem ekki er fær um að afla sér atvinnutekna og bæta þannig stöðu sína en hefur
hins vegar einhverjar tekjur frá lífeyrissjóði. Einnig kemur til greina að taka upp sérstaka og
vægari skerðingarreglu gagnvart t.d. fyrstu tugþúsundunum sem viðkomandi hafa í lífeyris-
sjóðstekjur á mánuði hverjum. Þannig mætti hugsa sér að fyrstu 10 þús. kr. sem lífeyrisþegi
fær frá lífeyrissjóði skertu tryggingagreiðslur aðeins um 10%, næstu 10 þús. kr. skertu þær
um 20% o.s.frv. þar til hinu almenna skerðingarhlutfalli er náð, sem samkvæmt tillögunni er
35%.

Reisn og fjárhagslegt sjálfstæði.
Tillagan gerir ráð fyrir að ráðstöfunarfé (vasapeningar) lífeyrisþega sem dveljast á stofn-

unum hækki um 50% samhliða afnámi frítekjumarks, afturvirkt frá 1. júlí 2006. Vasapening-
arnir hækki þá um 11.436 kr. og verði 34.309 kr. á mánuði hjá vistmanni með engar aðrar
tekjur, en lífeyrisgreiðslur frá Tryggingastofnun falla niður þegar lífeyrisþegi vistast á
hjúkrunar- eða dvalarheimili. Ríkisstjórnin hefur gert tillögu um 28.591 kr. vasapeninga frá
næstu áramótum en vasapeningar hækkuðu ekki eins og almennar lífeyrisgreiðslur 1. júlí sl.
Flutningsmenn leggja enn fremur til að frítekjumark gagnvart eigin þátttöku í vistgjaldi þeirra
sem dveljast á stofnun verði hækkað í 75 þús. kr. á mánuði en þeir mega nú halda eftir 50
þús. kr. af lífeyrisgreiðslum sínum.

Neyslugrunnur og afkomutrygging.
Skilgreind verði neysluútgjöld lífeyrisþega sem grunnlífeyrir og tekjutrygging taki mið

af og hækki síðan í samræmi við launavísitölu eða neysluvísitölu eftir því hvort er hagstæð-
ara fyrir lífeyrisþega. Framfærslugrunnur lífeyrisþega sem afkomutrygging byggist á skal
liggja fyrir eigi síðar en 1. desember 2007.

Stefna á að því að skilgreining á neyslugrunni lífeyrisþega liggi fyrir 1. desember 2007.
Þegar framfærsluþörf lífeyrisþega hefur verið metin í nýjum neyslugrunni skal í samráði við
hagsmunasamtök þeirra gera áætlun um tímasetta áfanga upptöku nýrrar afkomutryggingar
sem hafi það að markmiði að enginn hafi sér til framfærslu lífeyri undir skilgreindri fram-
færsluþörf. Einnig er gert ráð fyrir að þá verði skoðað hvernig draga megi frekar úr skerðingu
lífeyrisgreiðslna vegna annarra tekna.

Lífeyrir aftengdur tekjum maka og aldraðir öryrkjar haldi örorkuuppbót.
Afnumin verði að fullu tenging lífeyrisgreiðslna við tekjur maka, en í tillögum ríkisstjórn-

arinnar er einungis gert ráð fyrir að afnema hana að hluta. Aldurstengd örorkuuppbót skerðist
ekki þegar öryrki fer á lífeyri en nú fellur hún niður á 67 ára afmælisdegi öryrkjans og lækka
greiðslur til hans sem því nemur.

Afkomutryggingin og yfirlýsing ríkisstjórnar og LEB.
Á 132. löggjafarþingi flutti þingflokkur Samfylkingarinnar tillögu til þingsályktunar um

afkomutryggingu aldraðra og öryrkja (4. mál á þskj. 4). Lagt var til að ríkisstjórninni yrði,
í samráði við samtök lífeyrisþega, falið að koma á afkomutryggingu. Grunnlífeyrir og tekju-
trygging skyldi vera sem næst lágmarksframfærslu, sem væri skilgreind í samræmi við
neysluútgjöld lífeyrisþega. Einnig skyldi rýmka skerðingarhlutföll grunnlífeyris og tekju-
tryggingar til að auka svigrúm til atvinnuþátttöku.

Í júlímánuði sl. voru birtar tillögur sem ríkisstjórnin hafði unnið í samráði við LEB. Þær
byggðust á því að hækkun lífeyrisgreiðslna almannatrygginga fyrir þá hópa sem minnst hafa
í tryggingakerfinu yrði sambærileg því sem um hafði verið samið á vinnumarkaðnum fyrir
lágtekjufólk.

Þessi hækkun lífeyrisgreiðslna var þegar í hendi vegna samkomulags við aðila vinnumark-
aðarins fyrr á árinu, en um var að ræða 15 þús. kr. hækkun á mánuði frá 1. júlí sl. fyrir þá sem
eingöngu höfðu sér til framfærslu lífeyri almannatrygginga. Einungis um 300–400 aldraðir
fá þessa hækkun óskerta.

Þeir sem nú hafa fullan grunnlífeyri og tekjutryggingu fá 13 þús. kr. hækkun á mánuði en
í þeirri fjárhæð er líka 1,7% hækkun sem þegar var ráðgerð á fjárlögum yfirstandandi árs.

Aðrir ellilífeyrisþegar fá minna. Það vekur furðu að þeir sem eru á stofnunum skuli ekki fá
hækkun á ráðstöfunarfé sínu fyrr en 1. janúar 2007, og þá eingöngu um 5 þús. kr. Í þessari
tillögu er gert ráð fyrir mun meira ráðstöfunarfé til þeirra og frá sama tíma og aðrir lífeyris-
þegar fengu hækkun, eða 1. júlí 2006. Ástæða er líka til að vekja athygli á því að með vilja-
yfirlýsingu ríkisstjórnarinnar er þó í engu mætt þeirri gífurlegu skerðingu sem lífeyrisþegar
hafa orðið fyrir frá árinu 1995, en ætla má að grunnlífeyrir og tekjutrygging almanna-
trygginga væru 165–170 þús. kr. hærri á ári nú ef þessar lífeyrisgreiðslur hefðu haldið raun-
gildi sínu frá þeim tíma. 

Yfirlýsingin gengur of skammt.
Það er vitaskuld ótrúleg skammsýni hjá ríkisstjórninni að ætla ekki að taka upp frítekju-

mark gagnvart atvinnutekjum fyrr en á árinu 2009, og þá 200 þús. kr. á ári, sem samsvarar
um 17 þús. kr. á mánuði, og hækka það svo í 300 þús. kr. á ári, eða 25 þús. kr. á mánuði, þeg-
ar frítekjumarkið er að fullu komið til framkvæmda. Gífurleg óánægja er með það hjá líf-
eyrisþegum að frítekjumarki verði ekki strax komið á og reyndar furðulegt að það hafi ekki
verið gert, í ljósi þess að ekki er um mikil útgjöld að ræða fyrir ríkissjóð þegar ávinningur
af þessari framkvæmd er skoðaður. Með þessu samkomulagi var því allt of skammt gengið
til að bæta lífeyri aldraðra. Forsvarsmenn LEB hafa lýst yfir óánægju sinni og sagt lífeyris-
hluta viljayfirlýsingarinnar allt of rýran. Hefur reyndar komið fram opinberlega hjá forsvars-
mönnum aldraðra að þeir hafi fallist á þessa niðurstöðu vegna þess að þeir hafi fengið skýr
skilaboð um að ella stefndu þeir í hættu þjónustuþætti viljayfirlýsingarinnar. 

Breytingar byggðar á yfirlýsingunni.
Þær breytingar sem ríkisstjórnin hefur lagt til að verði á lífeyrishluta almannatrygginga-

laganna fela í sér að sameina tekjutryggingu og tekjutryggingarauka í einn bótaflokk og að
tekin verði upp ný tekjutrygging sem 1. janúar 2007 verður 78.542 kr. fyrir aldraða og 79.600
kr. fyrir öryrkja. Samhliða er frítekjumark gagnvart tekjutryggingu, sem var um 50 þús. kr.
á mánuði, fellt niður. Hér er um að ræða grundvallarbreytingar á forsendum fyrir útreikningi
lífeyrisgreiðslna og hefur tillaga Samfylkingarinnar frá síðasta þingi tekið breytingum út frá
því. Í þessari þingsályktunartillögu er því byggt ofan á þann grunn sem lagður var í júlí sl.
og koma tillögur flutningsmanna til viðbótar því sem þá var ákveðið.

Atvinnuþátttaka auðvelduð strax.
Auk þess að leggja til hækkun á tekjutryggingunni um 6.500 kr. umfram tillögu ríkis-

stjórnarinnar frá 1. janúar 2007 er lagt til að frítekjumark tekjutryggingar gagnvart atvinnu-
tekjum verði 900 þús. kr. á ári frá áramótum. Afar mikilvægt er að rýmka verulega frítekju-
markið til að auka möguleika lífeyrisþega á að vera á vinnumarkaðnum og afla sér tekna, en
mjög mikilvægt er fyrir einstakling að hafa val án þess að til verulegrar skerðingar á lífeyri
komi. Skerðingarreglurnar nú eru hrein eignaupptaka hjá fólki. Forsvarsmenn LEB lýstu því
svo í blaðagrein fyrr á þessu ári að skerðingarkerfið á lífeyri og bótum sem hér er þekktist
hvergi annars staðar. Kom fram að lífeyrisþegi sem hefði tekjutryggingu ásamt greiðslu úr
lífeyrissjóði eða atvinnutekjur héldi aðeins eftir 15–33% af þeim tekjum. Skerðingar og
skattar væru 67–85%. Af sjálfu leiðir að svo mikil skerðing á lífeyrisgreiðslum vegna annarra
tekna dregur úr fólki að afla sér slíkra tekna, það tekur síður að sér verkefni eða hlutastörf
sem gæfu viðbótartekjur þegar ríkið sér til þess að hirða stærsta hluta þeirra.

Ef aldraðir fengju að halda 75 þús. kr. atvinnutekjum á mánuði án skerðingar mundi það
tvímælalaust stuðla að aukinni atvinnuþátttöku eldra fólks, sem bæði hefur mikið gildi fyrir

samfélagið og einstaklinga. Samkvæmt gildandi lögum gilda aðrar skerðingarreglur um tekjur
öryrkja og hafa þeir meiri möguleika á að afla sér tekna, þar sem eingöngu 60% atvinnutekna
þeirra skerða lífeyrisgreiðslurnar. Það þýðir að þeir sem eru með yfir 1,5 millj. kr. í tekjur
hagnast meira á gildandi reglu en frítekjumarkinu sem hér er lagt til. Aftur á móti mundu þeir
sem afla sér tekna undir 1,5 millj. kr. hagnast á þessari breytingu. 

Lífeyrisgreiðslur einstaklingsbundinn réttur.
Það hefur verið báráttumál lífeyrisþega að greiðslur til þeirra miðist eingöngu við eigin

tekjur og aðeins þær geti skert lífeyri almannatrygginga en ekki tekjur annarra (þ.e. maka).
Nú eru tekjur hjóna og sambýlinga lagðar saman og kemur helmingurinn af sameiginlegum
tekjum til skerðingar greiðslna lífeyrisþegans frá Tryggingastofnun ríkisins. Um þetta snerist
öryrkjadómurinn, þ.e. um afnám tengingar við tekjur maka. Mikill meiri hluti þeirra sem nú
heyra undir þessa reglu mun hagnast á breytingunni, en einhverjir lífeyrisþegar sem eru með
háar tekjur og eiga maka með lægri tekjur munu fá eitthvað lægri greiðslur frá Trygginga-
stofnun. Við afnám þessarar tekjutengingar verða lífeyrisgreiðslur almannatrygginga
persónulegur réttur, eins og t.d. atvinnuleysisbætur sem eru óháðar tekjum maka. Þingmenn
Samfylkingarinnar hafa áður flutt frumvarp á Alþingi um afnám tengingar við tekjur maka
(19. mál á 123. löggjafarþingi). 

Aldraðir öryrkjar haldi uppbótinni.
Árið 2003 var komið á aldurstengdri örorkuuppbót. Fjárhæð uppbótarinnar miðast við

þann aldur sem einstaklingur var í fyrsta sinn metinn 75% öryrki. Þessi uppbót fellur niður
er öryrki sem hennar nýtur nær 67 ára aldri og verður ellilífeyrisþegi. Þetta telja flutnings-
menn óréttlátt, því tekjuþörf öryrkja minnkar ekki við það að eldast. Auk þess hafa þeir sem
verða ungir örykjar minni möguleika á að afla sér lífeyrisréttinda. Því er lagt til að öryrkjar
haldi þessari uppbót þegar þeir verða ellilífeyrisþegar. Er það í samræmi við frumvörp sem
þingmenn Samfylkingarinnar hafa flutt um að greiðslur til öryrkja lækki ekki þegar þeir fara
á ellilífeyri. 

Vasapeningar á stofnun – fjárhagslegt sjálfstæði.
Lagt er til að vasapeningar hækki um 50%, afturvirkt frá 1. júlí 2006, en lífeyrisþegar sem

fá vasapeninga fengu enga kjarabót þá eins og aðrir lífeyrisþegar almannatrygginga. Aðrir
lífeyrisþegar á stofnunum, dvalarheimilum eða hjúkrunarheimilum fengu slíkt ekki heldur.

Þess vegna er hér lagt til að sú fjárhæð sem þeir halda eftir af tekjum sínum til eigin ráð-
stöfunar hækki úr rúmum 50 þús. kr. í 75 þús. kr.

Vasapeningar eru úrelt fyrirkomulag og barn síns tíma, að mati flutningsmanna. Það felst
í því að greiðslur almannatrygginga falla niður er lífeyrisþegi flytur á stofnun og fær hann
þess í stað vasapeninga, um 22 þús. kr. á mánuði (miðað við 1. október 2006) en lífeyrisþegar
sem afla sér tekna halda eftir um 50 þús. kr., annað fer til stofnunarinnar. Búið er að afnema
þetta kerfi gagnvart fötluðum á sambýlum. Þeir halda lífeyrisgreiðslum sínum en greiða sam-
eiginlegan heimiliskostnað, svo sem fæðis- og húsnæðiskostnað, af þeim. Hið opinbera sér
um launakostnað. Flutningsmenn leggja til að unnið verði að því að afnema vasapeningakerf-
ið og gerðar þær ráðstafanir sem til þarf svo lífeyrisþegar sem kjósa að búa á dvalarheimili
eða missa heilsu og búa á hjúkrunarheimili, haldi fjárhagslegu sjálfstæði sínu.

Samspil lífeyriskerfisins og almannatrygginga.
Í tillögunni er lögð áhersla á að komið verði á afkomutryggingu fyrir þá sem hafa ekkert

sér til framfærslu annað en lífeyri almannatrygginga. Stór hluti lífeyrisþega sem eiga lítinn
rétt í lífeyrissjóðum mun engu að síður eiga allt sitt undir lífeyri almannatrygginga og því er
mikilvægt að skilningur og sanngirni stjórnvalda sé til staðar. Það er raunar grundvöllur þess
að komið verði á afkomutryggingu sem byggist á skilgreindum framfærslukostnaði aldraðra
og öryrkja. 

Mikilvægt er líka að skoða samspil almannatrygginga og lífeyriskerfisins. Ljóst er að
greiðslur úr lífeyrissjóðunum vega sífellt þyngra í heildartekjum þeirra sem greitt hafa í
lengri tíma í lífeyrissjóði. Í riti sem Samtök atvinnulífsins hafa gefið út „Íslenska lífeyriskerf-
ið í umbreytingum“ (mars 2006) kemur fram að á árinu 2004 námu greiðslur TR og lífeyris-
sjóða til ellilífeyrisþega álíka háum fjárhæðum, eða 21–22 milljörðum kr. hjá hvorum aðila
fyrir sig. Eftir áratug munu greiðslur lífeyrissjóðanna hafa aukist um 50% en TR um 15%.
Einnig er bent á að meðallífeyrir frá lífeyrissjóðum, sem er nú um 60 þús. kr. á mánuði, muni
tvöfaldast á næstu 25 árum og verða 120 þús. kr. árið 2030. Eftir rúma þrjá áratugi munu líf-
eyrisgreiðslur lífeyrissjóðanna nema 100 milljörðum kr. og verður hlutur þeirra í lífeyris-
greiðslum í heild orðinn þrír fjórðu hlutar á móti fjórðungshlut TR. Þeir sem hafa lítið meira
sér til framfærslu en lífeyri almannatrygginga munu ekki njóta góðs af þessari þróun og því
verða stjórnvöld að bæta sérstaklega afkomu þeirra. Hér eru lögð drög að því að tekin verði
upp afkomutrygging eins og áður er lýst.

Lífeyrisþegum tryggð sómasamleg kjör.
Þjóðfélag getur ekki talist velferðarþjóðfélag nema vel sé búið að öldruðum og öryrkjum

og þeim tryggð sómasamleg kjör. Þótt margt hafi verið vel gert í málefnum þessa fólks á um-
liðnum áratugum býr allt of stór hópur aldraðra og öryrkja við slæm kjör og í heild hefur
þessi hópur ekki fengið sanngjarnan eða eðlilegan hlut í góðæri liðinna ára. Í því efni hefur
verulega dregið sundur með lífeyrisþegum og þeim sem verst hafa kjörin á vinnumarkaðnum
og hefur bilið milli meðallauna verkamanna og lífeyrisgreiðslna stóraukist. Þegar á allt er lit-
ið fer því fjarri að afkoma og aðbúnaður margra aldraðra hér á landi sé mannsæmandi.

Tenging bóta almannatrygginga við vikukaup í almennri verkamannavinnu var afnumin
árið 1996 og olli það mikilli skerðingu á lífeyri aldraðra og öryrkja. Í staðinn var lögum um
almannatryggingar breytt og kveðið á um að bætur almannatrygginga skyldu taka mið af
launaþróun, þó þannig að breyting á fjárhæðinni gæti aldrei farið niður fyrir það sem vísitala
neysluverðs mælir. Fullyrt var af stjórnvöldum á þeim tíma að þessi breyting mundi ekki
skerða kjör lífeyrisþega. Af umræðum á Alþingi er ljóst að margir þingmenn töldu að með
þessu ákvæði væri tryggt að lífeyrisgreiðslur ættu að hækka til samræmis við launavísitölu.
Engu síður hafa þær ekki gert það. Grunnlífeyrir og full tekjutrygging væru um 165–170 þús.
kr. hærri á ári ef raungildi þessara greiðslna væri það sama nú og það var á árinu 1995.

Íslenska velferðarkerfið veikara en í nágrannalöndunum.
Velferðarkerfið á Íslandi er veikara en annars staðar á Norðurlöndum og útgjöld ríkissjóðs

til þess mun minni hér en annars staðar gerist. Opinber útgjöld til elli- og örorkulífeyrisþega
eru t.d. miklu lægri hér á landi en í flestum OECD-löndunum. Í samantekt Norrænu hag-
skýrslunefndarinnar á sviði félagsmála (NOSOSKO) Social tryghed i de nordiske lande 2003
frá í október 2005 um útgjöld til félags- og heilbrigðismála á Íslandi og annars staðar á Norð-
urlöndum árið 2003 kemur fram að útgjöld á sviði félags- og heilbrigðismála sem varið er
til aldraðra og öryrkja, sem hlutfall af landsframleiðslu, eru lægst hér á landi. Á Íslandi er



  15

 

hlutfallið 10,3% af landsframleiðslu en allt upp í 17,5% af landsframleiðslu í Svíþjóð, 15,3%
í Danmörku, 13,2% í Finnlandi og 12,0% í Noregi.

Minni kaupmáttur – hærri skattbyrði.
Fram hefur komið opinberlega að frá árinu 1995 til ársins 2005 hafi kaupmáttur lágmarks-

launa aukist um 56% en kaupmáttur lífeyris aðeins um 25%. Sem dæmi má nefna að frá árinu
1995 til 2004 jókst kaupmáttur öryrkja sem voru einstæðir foreldra um tæp 30% en kaupmátt-
ur ráðstöfunartekna almennings jókst um rúmlega 50%. Fulltrúar LEB hafa sagt opinberlega
að skattabreytingarnar sem ríkisstjórnin hefur beitt sér fyrir feli í sér að kaupmáttur ráð-
stöfunartekna eldri borgara muni aðeins hækka um 9,3% frá árinu 1995 til loka kjörtímabils-
ins 2007, en ekki 55% eins og fulltrúar ríkisstjórnarinnar halda fram.

Ljóst er að skattbyrði lífeyrisþega hefur aukist gífurlega á sama tíma og mikil skerðing
hefur orðið á lífeyrisgreiðslum. Til samans hefur það rýrt verulega afkomumöguleika lífeyris-
þega. Nefna má sem dæmi að tíu þúsund ellilífeyrisþegum er nú gert að lifa af tekjum undir
110 þús. kr. á mánuði. Þeir greiða um 14% af sínum tekjum í skatt en greiddu 2,3% af sam-
svarandi tekjum fyrir tíu árum.

Kostnaður við breytingarnar.
Kostnaðarútreikningar sem gerðir hafa verið á þessum tillögum sýna að heildarútgjöld

þegar allar tillögurnar eru komnar til framkvæmda eru um 6,5 milljarðar kr. Stærsti útgjalda-
liðurinn er hækkun tekutryggingar í 85 þús. kr. hjá öldruðum og 86 þús. kr. hjá öryrkjum 1.
janúar 2007 að viðbættum vísitölubreytingum. Sú tillaga kostar tæpa 3 milljarða kr. en hún
gagnast líka best þeim sem minnstan lífeyri hafa og litla möguleika hafa á að afla sér við-
bótartekna.

Lokaorð.
Flutningsmenn þessarar tillögu leggja áherslu á að það verði eitt af forgangsverkefnum

í þjóðfélaginu á næstunni að bæta kjör lífeyrisþega. Það er hægt að gera með þeirri nýskipan
lífeyrismála sem hér er lögð til, m.a. með því að koma á afkomutryggingu, svo að lífeyrisþeg-
ar fái eðlilegan og sanngjarnan hlut í auknum hagvexti og þjóðartekjum.

